     Коми Республикаса Юралысь Вячеслав Гайзер пыртіс Коми Республикаса Каналан Сӧветӧ видлалӧм вылӧ «Коми Республикаса Юралысьӧс бӧрйӧм йылысь» оланпас бала.

      Оланпас бала лӧсьӧдӧма федеральнӧй оланпастэчасӧ вежсьӧмъяс пыртӧмкӧд йитӧдын.  Сійӧс кутасны видлавны Республикаса Госсӧветлӧн  заседание дырйи, коді мунас лӧддза-номъя тӧлысь 21 лунӧ.

      Оланпас балаын индӧма Коми Республикаса Юралысьӧс бӧрйигӧн гражданалӧн бӧръян инӧдъяс, урчитӧма бӧрйысьӧмъяс индан пӧрадок, индӧма бӧрйысян комиссияса система да уджмогъяс, урчитӧма  кандитатӧс вӧзйӧм дорӧ корӧмъяс да бӧрйысьӧмводзвывса агитация нуӧдан пӧрадок, сы лыдын телерадиовещание да газет-журнал лэдзан организацияяс отсӧгӧн, индӧма бӧрйысьӧмын сьӧмӧн могмӧдӧм дорӧ корӧмъяс, вынсьӧдӧма бӧрйысян пӧрадок, кытчӧ пырӧ  и кадысь водз гӧлӧсуйтӧм да открепительнӧй эскӧданпас серти гӧлӧсуйтӧм, бӧрйысян гӧлӧсъяс лыддян пӧрадок да бӧрйысьӧмлысь бӧртасъяс  индӧм.

         Сідзжӧ, оланпас балаӧ пырӧны положениеяс, кутшӧмъясӧн водзын эз вӧдитчыны Россия Федерацияса бӧрйысьӧмъяс дырйи. Тайӧ документ  серти колӧ, медым дінмуса юралысь  чинӧ сувтны кӧсйысьлы  кандидат вӧсна сетісны 10 прӧчент да унджык гӧлӧс Коми Республика мутасын муниципальнӧй юкӧнлӧн бӧрйӧм органъясса депутатъяс да (либӧ) муниципальнӧй бӧрйысьӧмъясын  муниципалитетъясын бӧрйӧм юралысьяс. Та кадӧ колӧ, медым индӧм йӧз сетісны кандитатлы ассьыныс гӧлӧсъяссӧ куим нёльысь абу этшаджык муниципальнӧй районъясысь да кар кытшъясысь.

